
	GAUTENG DEPARTMENT OF EDUCATION
SENIOR CERTIFICATE EXAMINATION

SEPEDI LELEME LA BOBEDI

MAEMO A A PHAGAMEGO

(Lephephe la Bobedi)

NAKO:  2 diiri

MEPUTSO:  80


	DITAELO:

· Bala ditaelo ka šedi gore o se tlo loba meputso.

· Ngwala ka bothakga le ka mongwalo wa go balega.

· Lephephe le arotšwe ka dikarolo tše TLHANO, e lego, A,B, C, D le E.

· Karolo ye nngwe le ye nngwe e na le ditsopolwa tše NNE tšeo di nago le meputso ye 40

· Araba dipotšitšo tše PEDI fela go tšwa dipukung tše PEDI tše o ithutilego tšona.


	


	KAROLO YA A 

TERAMA
POTŠIŠO 1
	


	A MO SWINA NGWANANA’ THAKANA – M.S. SERUDU
	


	Bala ditsopolwa tše di latelago ka šedi gore o tle o kgone go araba dipotšišo.
	


	
Setsopolwa A
	


	Matonya:
Ditaba tša gago di befile.  Monna wa gago o lešitšwe.  Ngwanenyana yo 

o rego o fela o ekwa gore o mo nametša sefatana sa gago, o nyaka 

lehumo le la lena.  Le gona o tloga a fadile e le ruri.

Mologadi:
(Ka go itšhokiša):  Bjale o ka se leke go sokolla pelo ya monna yo mong 

wa ka?

Matonya:
Ke tla leka, fela ka ge ke boletše, o tloga a fahletše kudu le gona o mo 

lešitše moratišo wo bogale kudu.

Mologadi:
(O ntšhitše mahlo) Leka hle! Leka re mpe re palelwe re lekile.


	


	Matonya:
Le ge nka leka, khutšo yona ka gae ga ke bone e tla hlwa e eba gona.  

Ga ke nyake go go utela selo goba ke tšee kgomo ya gago ka bofora.  

Ditlhako tša ka di re se se ilego se ile, mogatša’ kgoši o tšeetšwe 


ditšwalo!

Mologadi:
(O gakanegile):  Ke gore monna yo o tloga a babaletše a rata go ntlhala 

ke le kaaka!  Ke tla tšea eng ka bea ge tlhalo e le bogoboga bjalo!

Matonya:
Moo o a rereša tlhalo ga e tsebje.  Fela ka ge se sengwe le se sengwe se 

na le mathomo le yena, šo e tla ba mothomi wa taba ya mo motseng wa 

Morabane.

Mologadi:
Seo se ntshwentšego ke gore le bana ba ka o šetše a ba rakile ka kua 

lebenkeleng.  Ge nkabe a upše a rake nna ke sego madi a gagwe.
	


	1.1
Go ya ka temana ye monna wa Mologadi o lešitšwe ke mang le gona a mo lešetša eng?

1.2
Na Matonya a ka rarolla bothata bja Mologadi ka tsela efe?

1.3
Na dingaka di bolela nnete goba maaka.  Efa boikgopolelo bja gago.

1.4
Ka ntle ga gore monna wa Mologadi o be a sepela le ngwanenyana, na ke eng se sengwe se a ilego a kweša Mologadi bohloko ka sona?

1.5
Na poledišano ye ya ka godimo e tšweletša Matonya e le motho wa mohuta mang?  Efa dintlha tša PEDI.
	(2)

(2)

(2)

(2)

(4)


	
Setsopolwa B
	


	Modupi:
(O nyamile) Re a lotšha, Mma.  Molato keng?

Mologadi:
(O tlentše) Tatago, ngwanaka.  Tatago o nkgobaditše.  Nka se sa loka le 


gatee.

Segola:
Na o be a go itia

Mologadi:
(Mahlo a tletše meokgo)  Aowa bana ba ka, moo nka be ke mo thomela 


maaka.  Ga se be a nkiša seatla.

Modupi:
(O gakanegile):  Bjale bomma ba ra eng ge ba re o ba gobaditše?

Mologadi:
Ntho ye a e tlogetšego pelong ya ka e ka se tsoge e fodile lege go ka ba 


bjang.  E tla fodišwa ke lehu la ka fela.

Modupo:
(Ka phišegelo):  O reng o re tlaiša, Mma?  Tate o dirile eng?  Gona o reng 

o šetše o bolela ka lehu?

Mologadi:
Lefase le nkemetše ka maoto bana ba ka.  Ke tlalelong ye kgolo.  



Magokobu a mpone.  Ke nyapodile.

Segola:
Hle Mma, nke o re botše se tate a go dirilego sona.  O se ke wa re 


theletša pelo.

Mologadi:
Ngwanenyana wa leobjana a tla a hlola ditshele, mma a ntswetše!
	


	1.6
Na ke tshwanelo gore Mologadi ge a na le mathata a a botše bana ba gagwe?  Fahlela karabo ya gago.

1.7
Na Mologadi o tshwentšwe ke eng?
	(2)

(2)


	1.8
Go ra go reng gore “lefase le nkemetše ka maoto”.

1.9
Ntwa ya monna le mosadi ka lapeng e ka fetetša bana bjang?
	(2)

(2)


	
Setsopolwa C
	


	Mologadi:
Nke le homole hle, bana ba ka, Nadinadi a re botše gabotse gore ke ka 


lebaka lang e swanetše go ba hlatse.  O na le taba, monna tena!

Nadinadi:
O reng o ka re le wena o emelela monna yola wa gago?

Mologadi:
O mpheane, monna tena!  Kganthe ge ke eswa ka mo gae ke fišwa ke 


wena?  Ke go topile nta thekeng lehono.

MmaNadinadi:
(Ka bogajana):  O se ke wa re monna wa ka ke mpheane, mosatšana 


towe!

Modupi:
Na le tlile ka ntwa ka mo gešo?

Nadinadi:
Mošaa, o tsebang ka ntwa?

Mologadi:
Wena, Mahlako o tseba bjang ditaba tše?  Kgane le wena o mpone ke itia 

bola ka kua ga Matonya.

MmaNadinadi:
Nko mpologe, mosadi ke wena.  O botše mpša yela ya gago e kitimago le 

megenyagenyane, e se ke ya gafela mo go nna.

Mologadi:
O moloi mosadi tena!  Ge o le mo o tseba ge monna wa ka a kitima le 


megenyagenyane gomme o hloka go ntshebela?  O swana le monna yo 


wa gago le dihwirihwiri.
	


	1.10
Na mpša ye go bolelwago ka yona mo ke mang?

1.11
Bolela gore ke bomang bao ba tlilego ka ntwa kua ga Mologadi le gona ba lwela eng?

1.12
Ke ka lebaka la eng Modupi a emelela mmagwe.

1.13
Ge nkabe o le MmaNadinadi o be o tla sebela Mologadi ka taba tša monna wa gagwe?  Fahlela karabo ya gago.
	(1)

(4)

(2)

(3)


	
Setsopolwa D
	


	Thomo:
Ke gore ngwanenyana yola o be a nyaka yola warra go mo agela ntlo le 


mmagwe ba mo rake.  Gape ntlo yela e swanetše e biditše ditšhelete.

Modupi:
O sa di bolela, Rangwane.  Maloba re be re le kopanong ya boraditaxi 


mola hoteleng ya Mojasagagwe mantšiboa ge re eja mola, ka bona 


a tsena le moisa yo mongwe yo motelele.

Mologadi:
Ke mmoditše Lekope ka re o tla mo swina ngwanana’ thakana.  Ga se wa 

kwa gore ke mang yena moisa yoo a jago ditšhelete tša ka le yena?

Modupi:
Gape ditaba di bothata ke a le botša!

Thomo:
O ra bjang monna, Modupi?  Gape ga se wa fetola potšitšo ya mmago.

Modupi:
Yena moisa yoo go kwala gore ke rragobana ba gagwe.

Mologadi:
Aowi!  O tsupologa kae bjale mokadikadi yoo?

Modupi:
Go kwala gore moisa yoo o be a le kua Bokgalaka.  Ke yo mongwe wa 


bao ba boilego ge mmušo o seno hlola seemo sa šebešebe mo nageng.

Thomo:
Ntepa mmagwe!  Ke gore moisa yo o be a dutše a ngwalelana le 



Mmatlala?

Mologadi:
Go bonala bjalo.

Segola:
Gape le kgwebo ya tate matšatši a go bonala e se hlwe e sepela gabotse.  

Ke gore mofefana yo o tšea tšhelete o e fa lona legwaragwara leo le 


mmagwe.
	


	1.14
Na Lekope o diretše Mmatlala eng?

1.15
Na moisa yo a bego a tlile le Mmatlala kua hoteleng ya Mojasagagwe o tswalane bjang le Mmatlala le gona o tšwa a le kae?

1.16
Bolela gore ke mang a go bona Mmatlala a na le moisa yo?

1.17
Go ya ka temana ye o e badilego ke eng seo se dirago gore kgwebo ya Lekope e se sa sepela gabotse?

1.18
Na bothata bjo bja banenyana bja go ratana le banna ba metse goba ba nyetšego bo ka rarollwa bjang?

PALOMOKA YA KAROLO YA A:
	(2)

(2)

(2)

(2)

(2)

[40]


	KAROLO YA B 

THETO
POTŠIŠ0 2
	


	SENAKANGWEDI 5 – D.M. MAMPURU
	


	Bala ditsopolwa tše di latelago ka tsinkelo gore o tle o kgone go araba dipotšišo.


Setsopolwa A
	


	Meriti ye mebedi lefastereng la ka!

Mongwe moriti, mong o tsebja ke mosadi;

Ke moriti, o swana le mong wa wona
.



3

Ka bokopana, le ka boso, ba a swana;

Ka kgang, le ka swele ba a swana;

Ka boradia, le bobe ga ba fapane felo.



6

Moriti tenang, o ntshofatša pelo ya ka e šweufetše!
	


	2.1
Na setsopolwa se se tšwa seretong sefe?

2.2
Efa morumokwano wa go thoma.

2.3
Na ke bothata bofe bjo bo tšwelelago seretong se?

2.4
Na o ikwa o nyamile goba o thabile ge o bala sereto se?  Re fe maikutlo a gago ka go tsopola go tšwa seretong.

2.5
Moreti o ra go reng ge a re:  “Mongwe moriti o tsebja ke mosadi?  Fahlela karabo ya gago.
	(2)

(2)

(2)

(4)

(4)


	
Setsopolwa B
	


	Mainama namologa

Mmagwe ke moloi

Mainama namologa



3

Mmagwe ke moloi

Ke moloi wa dithuri wee a wee a

Mmagwe ke moloi



6
	


	2.6
Ngwala poeletšo ya tumanoši yeo e hwetšwago mo mothalothetong wa bohlano.

2.7
Na koša ye e opelwa ge go dirwa eng gape e opelwa ke bomang?

2.8
Na sereti se hlohleletša eng ka poeletšo mo seretong se.
	(2)

(4)

(2)


	
Setsopolwa C
	


	Leno lefase, la a felela!

Leno lefase, ke le lennyane!

Leno lefase, le a hlakiša!

Leno lefase, le a tekateka!

Leo le lego gona, gona ke lefasefase!
	


	2.9
Na ke mohuta ofe wa sereto?

2.10
Ke ka lebaka la eng moreti a re:  Leno lefase le a hlakiša.  Efa kgopolo ya gago.

2.11
Na mafase a go bolelwago ka ona mo ke afe?

2.12
Efa molaetša wa sereto se ka dintlha tše pedi.
	(2)

(2)

(2)

(4)


	
Setsopolwa D
	


	Se mo segeng ke motho,

O belegwe ke batho,

A hloka mahlatse bja ka nna le wena,

A diila maru a lerato le tlhokomelo,

Goba ba mmelegi ba hlalane,

Ba se sa tšeelana mello.
	


	2.13
Na moreti o ra eng ge a re “lelalaphaephe”?

2.14
Efa thuto yeo e hwetšwago mo seretong se ka dintlha tše pedi.

2.15
Na gore batho e be malalaphaephe e ka ba bothata bo hlolwa ke eng?  Efa boikgopolo bja gago.

PALOMOKA YA KAROLO YA B:
	(2)

(4)

(2)

[40]


	KAROLO YA C 

DIKANEGELOKOPANA
POTŠIŠO 3
	


	GO TSEBA MANG? – H.H RAMOKGOPA
	


	Bala ditsopolwa tše ka tlhokomelo gore o tle o kgone go araba dipotšišo.


Setsopolwa A
	


	Mmadineo a nea Mpho tšhelete ya tše di nyakegago a mo laela tšeo a swanetšego go di reka.  Mpho a thaba ge e le yena a elago mmagwe lebenkeleng.  A kitima a rwele pasekate yeo a tsentšego mabotlelo ka gare a leba bodikela ka tselana šile e lebane le lebenkele leo a yago go lona.  Pele a ya go tshela pata ye kgolo ya go tšwa borwa e leba lebowa la Afrika o swanetše go khukhumela terata ya go ageletša pata yeo e kgolo, go thibela diphoofolo go fela di tabola pata ka gobane ke kotsi go basepedi.  Mpho ge a fihla terateng yeo a khukhumela, gomme gona fao a gahlana le mokgalabje yo mongwe wa motse wa gabo yo ba rego ke Serole.  Serole, “O reng o kitima ka lebelo le lekaaka wena morwedi ’a Tshelopo?”

Mpho a ema gomme a re ke kitimela gore ke humane basetsana ba gešo ba sa le mola lebenkeleng gore ba nthwadiše diphahlo tše bomma ba nthomileng gore ke tle le tšona.
	


	3.1
Mpho o be a kitimela eng kua lebenkeleng?  Efa mabaka a MABEDI.

3.2
Na o ka hlaloša Mpho bjalo ka ngwana wo mobjang?

3.3
Bothata bja bana ba bantši ke gore ge ba rongwa ga ba rate.  Na go bjalo le ka Mpho?  Fahlela karabo ya gago.

3.4
Ke ka lebaka la eng pata e ageleditšwe ka terata?

3.5
Na ke mang wa go gahlana le Mpho tseleng?
	(2)

(2)

(3)

(2)

(1)


	
Setsopolwa B
	


	Ka morago ga matšatši a se makae Aphiri a tšwelela ga Sefolo.  O hweditše lapa la gaSefola le sa tšo dilwa le bile le kgophilwe le le botse.  Malobanyana mo le be le kgobogile ka baka la ge batho ba bantši ba tsena ba tšwa ka tše di bego di diregile gona lapeng le.  Aphiri le ba gaSefolo ba letše ba rera se se ka dirwago mabapi le taba ya go timelela ga morwediabona.

Sefolo a re:  Ke boletše le mohumagadi, gomme re kwane ka gore wena o dire ka mo o kgonago ka gona

Aphiri a re:  Nka se šome bošego.  Ke lemogile gore batho ba ba dirilego taba ye ba šomile mosegare ka mo lapeng le, gomme ke bile ke a makala gore bjang ka gore go be go swanetše go ba go be go na le batho

MmaSefolo:  Ke a dumela gore ba ka ba ba šomile mosegare.  Bana ba ba lego gona ka mo gae ba tsena sekolo ka moka ge e se yo monyenyane gomme yena ge ke na le leeto ke sepela nae, Sefolo a šoma ka kua ntle ga dithaba.  Go a kgonega gore ge bana ba ile sekolong le nna ke se gona ga go motho ka mo gae.
	

	
	


	3.6
Na Sefola le mosadi ba kwane gore Aphiri a dire eng?

3.7
Ke ka lebaka la eng ge lapa la gaSefolo le kgobogile?

3.8
Na ke bothata bofe bjo bo hlagilego lapeng la gaSefola?

3.9
Aphiri ge a re, Nka se šome bošego, o šoma eng?

3.10
Na go timelela ga morwedi wa bona go a kgodiša / kgotsofatsa?  Thekga karabo ya gago.
	(2)

(2)

(2)

(1)

(3)


	
Setsopolwa C
	


	Matšatši a a latelago kgaetšedi ya MmaSerwadi le mogweragwe ba tla ba nyaka nku tša bona ka ge a ile a ba botša gore ditonki o di rekišitše a reka dinku ka tšona.  Ke beke ya boraro mola Sefala a tlogago le ditonki MmaSerwadi a ba a dio emelela a lata Sefala gore a mo fe dinku tšela tša go šala.  Ge a fihla fao a hwetša Sefala, monna wa leleme la boreledi, gomme a re Mma, ruri ke go phošeditše kudu, fela e se ka boomo.  Ge ke le bjale ke mo bothateng bjo bogolo.  Maloba mo monna o tlile a rekiša kgomo a re o nyaka dinku.  Ka mo nee tše 6 a sepela.  Bjale mabane o tlile le kgomo yela a go nthekišetša yona, o re nna ke e utswitše mola a nthekiseditše yona.
	


	3.11
Ke mang wa go reka ditonki go MmaSerwadi?

3.12
Na ditonki tšeo e be e le tša bomang?

3.13
Efa semelo sa Sefala go ya ka temana ye?

3.14
Na o bona go lokile gore Sefala a reke dikgomo ka dinku tšeo a di tshepišitšego MmaSerwadi.  Fahlela karabo ya gago.

3.15
Kanegelongkopana ye MmaSerwadi go laetša a se na mahlatse mabapi le ditonki tša gagwe.  Fahlela karabo ya gago.  Efa dintlha tše PEDI.
	(1)

(2)

(2)

(2)

(4)


	
Setsopolwa D
	


	Ngwageng wo o latalago monna yola wa go dula le Sewela a bona gore taba ya go dula ka lapeng le ga e kwagale.  O tla reng go dula ka lapeng le beng ba lapa mola bona ba le tšwetše?  A napa a laelana le Swela le mokgekolo a re o ya go tsoma mošomo Makgoweng Mokgekolo a re:  “Makgoweng o ya go nyakang?  O hlokang mo?  Re tla šala re thušwa ke mang go se na monna ka mo?  Lapa na ga le botse le na le monna a no fela a popoduma ka ngwakong?  Lapana la basatšana le ka phetha dilo ka moka?”

Morwa Sethula a phegelela ka gobane le bona bana ba ba Sewela ba babedi ga se ba gagwe.  Yena ga a na peu ka lapeng leo, ga a ntšha selo se se ka mo tlemelelago lapeng leo.  A sepela, ya ba ke ge a ile, le la nankhono.

Ge ba feditše merakana ya bona, ba agile le mašakana a bona a diruiwa tšeo ba bego ba di abetšwe, barwa ba mokgekolo le bona ba laelana le basadi ba bona gore ba tsoma mešomo kua ditoropong.
	


	3.16
Efa mabaka a MABEDI ao a gapeleditšego monna yo a bego a dula le Sewela gore a sepele.

3.17
Go bohloko go kgaogana.  Efa maikutlo a MmagoSewela ge morwa Sethula a be a ba laela.  Fahlela karabo ya gago.

3.18
Na monna wa Sewela o ile a yo tsoma mošomo kae?

PALOMOKA YA KAROLO YA C:
	(4)

(3)

(2)

[40]


	KAROLO YA D

DINONWANE

POTŠIŠO 4
	


	MOEPATHUTSE – S.A. MAKOPO

Bala ditsopolwa tše di latelago ka tsinkelo gore o tle o kgone go araba dipotšišo
	


	
Setsopolwa A
	


	Mašilwane ge a nwele a re:  “Nkgoge, go lekane ke nwele”

      Nkano

Bakeng sa go mo goga a kgoromeletša Mašilwane ka bodibeng

     Nkano

Mašilwane a goelela, gwa se thuša selo

     Nkano

Ya ba gona ge ngwana wa batho a betilwe ke meetse

     Nkano

A re bjale dikgomo tše ka moka e tla ba tša ka ke nnoši

     Nkano

Kganthe ge a dira bošula bjoo o bonwe ke nonyane tsoko

     Nkano

Ya thoma go fofafofa godimo ga mehlare e opela koša ye bohloko

     Nkano

Ya re:  Mašilo o bolaile Mašilwane

     Nkano

A mmolaela thamagana tša mabala

     Nkano

Košana yeo ya nonyana ya tšhoša le go befediša Mašilo.

     Nkano
	


	4. 1
Ke ka lebaka la eng Mašilo a kgoromeletša Mašilwane ka bodibeng?

4. 2
Na temana ye e ntšha semelo sefe sa Mašilo?

4. 3
Ge o dira bobe o tla bonwa.  Na Mašilo o ile a bonwa ke eng ge a dira 


Mašilwane bobe?
	(2)

(2)

(2)


	4.4
Kotlo ya Mašilo e bile efe?

4.5
Na nonyane ye a kgala eng?
	(2)

(2)


	
Setsopolwa B
	


	Tau ya gana.  Mmutla a ntšha ya go hloka makhura a re:  Ye yona e bjang Rakgolo?  Tau a fetola ka go re, Aowa, yeo yona e lokile o ka e ja  Mmutla a bea ya go hloka makhura a ntšha ye nngwe gape ya makhura.

Tau ge a bona fao a befelwa wo šoro a re:  Bjale motlogolo o thomile go raloka ka nna.
Ge a re ke a theoga, mosela wa ganelela.  A re ke re ke re, gwa pala; leru lela la marobokwane la bopudi ka tswala mosegare, putšane ka tloga ka fula, la hwetša morwa’ tau a tantšwe godimo ga ntlo, la bolaya.  Mmutla a thaba kudu gomme ge leru le fetile a thoma go bua tau yela, a tšea mokgopa a apara a eta a opela a re:  KE MMUTLA MOTONA
	

	
	


	4.6
Ke ka lebaka la eng Tau e befelwa o šoro?

4.7
Na o bona e le tshwanelo gore Mmutla o se ke wa ja se o se ratago?  Fahlela karabo ya gago.

4.8
Ka ntle le go ipshina ga Mmutla ka dinama wena o bona Mmutla o ile wa thabišwa ke eng gape?

4.9
Na o ithutile eng ka baanegwa ba go swana le Tau le Mmutla?
	(2)

(3)

(2)

(2)


	
Setsopolwa C
	


	Kgauswi le sefero seo go be go metše mohlare wo mogolo wa dikenywa tše dibosebose.  Mohlare wa gona o be o bušwa le go laolwa ke mong, Mokadiathola ka noši.  Go be go se motho yo a dumelelwago go kgwatha dikenywa tša wona ge di budule, yo mogolo goba yo monyenyane.  Ke yena Mokadiathola ka noši a bego a na le maatla a go kgela bana le basadi ka nako ya gagwe.  Nakong ya ge mohlare o thomile go butšwa Mokadiathola o be a hlwa kgauswi le mohlare wo go kgonthišiša gore ga go atamele motho.  Ešita le dinonyana tša legodimo le tšona dikgogo di be di sa fiwe sebaka sa go kotama godimo ga mohlare wo wa Mokadiathola.
	


	4.10
Na mohlare wa Mokadiathola o be o metše kae?

4.11
Na se sebohlokwa ka mohlare wo e be e le eng?

4.12
Na ke ka lebaka la eng Mokadiathola a be a ehlwa kgauswi le mohlare wo.  Fahlela karabo ya gago.

4.13
Efa molaetša wa nonwane ye.
	(2)

(2)

(2)

(2)


	
Setsopolwa D
	


	Phiri ka go se rate go phalwa a ikemišetša gore le yena ka le le latelago o tla ya e ekiša phukubje mola tseleng.  Gwa kwanwa, ya ba molomo wa lehlabula.  Kganthe radihlapi mo a lego gona o befetšwe e le ruri.  O rile go goroga gae a hwetša phukubje a iketše le dihlapi tša gagwe.  Mantšiboeng a gona o ile a be a hutšwetša ka meetse ka go hloka sešeba.  A rogana, a rogana a kgebiša pelo a re:  Fela ke tseba gabotse gore phukubje o tla boa gape.  Eupša a dule a tseba gore pitša ya maano ga e apeiwe gabedi.

Ka le le latelago phiri ka botlaela a leba tseleng mola nkabe a lebadiše, lebadi la radihlapi le fole pele!  Bojato bo a tshwenya!
	


	4.14
Efa dimelo tše PEDI tša Phiri go tšwa temaneng ya ka godimo.

4.15
Bolela gore radihlapi o ile a efoga bothata bja sešebo bjang?

4.16
Ke mang a iketšego ka dihlapi tša radihlapi?

4.17
Na ka moo Phukubje le Phiri ba lekago go phadišana ka gona ke kgopolo ye botse?  Fahlela karabo ya gago.

4.18
Ke mang a nyakago go ekiša phukubje?


	(4)

(2)

(2)

(3)

(2)

	KAROLO YA E 

PADI
POTŠIŠO 5
	


	NNETE FELA – M.A. KEKANA
	


	Bala ditsopolwa tše di latelago ka šedi gore o tle o kgone go araba dipotšišo.
	


	
Setsopolwa A
	


	Mono Phelindaba o be a na le kgwebo tše pedi, ya sinema ye e lego diatleng tša Bubbles le ya diskhoklabo ye ka molomo e lego yona e hlokomelwago ke Noko, fela nnete e swerwego ke Bubbles nakong ye ntši, gobane mantšibua a mantši Noko o sepelela kgole ka baka la jese.  Le gona, yona klabo ye ya diskho ke ngwana yo a tšwago mogopolong wa gagwe Bubbles.  Gomme o be a bile a phala yena Noko ka go e swara.  Sinema ya bobedi, ye Karabo a e lobišitšego, e be e le motseng o šele wa Babaso kua Gauteng mo Karabo a bego a bile a dula ntshe.  E rile ge a ba abela tlhokomelo ya disinema tšeo magareng ga bona, Noko a ba a dutše a tseba gore Bubbles o tlilo go dira gakaone go Karabo.  Le ge go le bjalo o be a sa ka a akanya gore yo Karabo a ka fihla mo a wetšego gonabjale.
	


	5.1
Na Noko o be a na le dikgwebo tše bjang?

5.2
Ka ntle ga go hlokomela dikgwebo ke eng se sengwe gape seo Noko a bego a se dira?

5.3
Bolela gore Karabo o lobišitše kgwebo efe le gona kae?

5.4
Ke ka lebaka la eng Noko a be a tshepile Bubbles go phala Karabo etšwe e le bana ba gagwe ka moka?  Efa dintlha tše pedi.
	(2)

(2)

(4)

(4)


	
Setsopolwa B
	


	Go thabiša go bala terama ya gagwe.  E be e kgoka kgahlego ya motho.  Mme Ariel o ile a ikhwetša a eya le yona a sa eme go fihla e ba tšhaile.  Ge a tloga modirong a tšea sengwalwa sela go yo se feleletša gae.

Ge a feditše ka sona o ile a lemoga gabotse se se tshwenyago go sona mo nnete se ka se swanelego go tšweletšwa.  O be a tseba Mabusha ramabenkele wa mo Phelindaba.  O be a lemoga Mokaba rakolofo bjale ka ge a tsebega gohle.  Mme Mello naledi ye e wišitšwego ke botagwa ya mmino o be a ka se mo tsebe bjang mola e kile ya ba boikgantšho bja motse ka mo ba swantšhitšwego ka gona terameng ya Karabo.
	


	5.5
Ke eng seo se bego se tshwenya ka terama ye?

5.6
Na mongwadi wa yona ke mang?

5.7
Bolela gore ke eng seo se bego se kgahliša ka yona.

5.8
Efa maina a batho bao ba swantšhitšwego le mešomo ya bona.
	(2)

(1)

(2)

(6)


	
Setsopolwa C
	


	Sefatanaga se Bubbles a bego a re a tšo se hira e be e le Golf ye ntsho.  Therešong e be e le se basindikheiti ba mo hweleditšego sona go se šomiša morerong wo.  Maisa a a bego a tlilo dira modiro wa polao e be e le ona ale a go utswa sengwalwa le go tlo tšea Karabo, Champ le Thoba.  Maisa a basindikheiti go tšwa Gauteng ba ba rometše go tlo dira ka mokgwa wona woo ba dirago, ba hirilwe ke maloko a sindikheiti.  E be e le mafahla bosenying, ba se na letswalo goba le tšhogo goba lenya.  Ka moaparo e be e le mapantsola, ka dipelo magomotša.  Pelo ya Bubbles e be e no tshetshetha ge a ba bona ka ge e le ba mohuta wo a rego mehleng ge a kopana nabo mebileng a kgwahliša sekhwama sa gagwe ka seatleng ge a ba bona.
	


	5.9
Na ke mohuta ofe wa sefatanaga wo masindikheiti a o hweleditšego Bubbles?

5.10
Ge o bona sefatanga se se be se tlo šomišetšwa eng?

5.11
Ka ntle le go dira modiro wa polao na maisa a a be a tsebega ka mediro efe ye MEBEDI?

5.12
Efa maina a a maisa a go bolelwago ka ona mo.
	(2)

(2)

(4)

(2)


	
Setsopolwa D
	


	Sindikheite e be e thakgetše ka kutollo ye Noko a e tšweleditšego go tšwa morwedinyaneng wa Pula.  Bošegong bjona bjo ba ile ba lala ba nyakišišitše ka ngwako wa Pula wa Majaneng.  Gomme ba be ba hweditše nomoro ya mogala le ya jarata.  Se se šetšego ya ba go letela gore banna ba bona ba ye go o nyaka mo e lego gona.

E rile ge fela Ariel le Bubbles ba seno tšwa ngwakong woo wa Majaneng go ya maphodiseng megalantšu ya šala e lla.
	


	5.13
Ke ka lebaka la eng sindikheiti e thakgetše.

5.14
Na Pula o be a na le ngwako wo mongwe kae?

5.15
Bolela gore banna bao ba tlo yago ngwakong wa Pula ba tla ba laetšwe ke eng?  Efa dintlha tše PEDI.

5.16
Na go ile gwa diragala eng ge Ariel le Bubbles ba seno ya maphodiseng?

PALOMOKA YA KAROLO YA E:

PALOMOKA (2 x 40):
	(2)

(1)

(2)

(2)

